
皇上所云堪任閣臣爲待次翰林官也而該部槪以已任

者竝列此其愚暗之罪固無所辭然　聖意深媲苟徒以

其辭而已雖臣等亦不能測識者而不可以專責該部也

至于部中後疏臣尙未見不知李世達囚何列名豈世達

卽前次所推用奉

皇上通寫來看之旨不敢有所去取乎此亦不知變通之

故而似非敢于專擅也乃今竟爲此發非常之怒用不測

之威而　聖心不安同官二臣不能先事將順而二臣不

安新進閣臣爰立之　命與　威命竝下而新進閣臣不

安尙書陳有年以病在吿聞屬官爲之得罪而有年不安

都御史孫丕揚與李世達資品相同而丕揚不安文選司

官數年之中空曹以去者至再至三而以後之爲文選者

皆不安科道官因

皇上責其不言轉相驚擾而科道官亦不安凡此數不安

者其端皆始于臣請添閣臣之一言臣身不能報　主則

亦已矣而顧反以垂死垂去之語于　雷霆之怒傷　國

家之體貽縉紳之憂此其初心謂何而其不安又奚止百

倍于諸臣而已耶止緣臣病憒顚倒識慮不周以致夢卜

盛典震蕩驚虞一至于此臣誠去有餘慙死不塞責旦夕

出　國都不敢復望　溫綸請正臣始祠之罪盡將臣官

--

褫革而薄吏部司官之罰庶滿　朝人心安而臣之心亦

安矣〈文肅奏草〉

閣臣王錫爵入疏乞休

上御筆特旨云朕之不逮有累于卿久知卿有去志旣屢

屢懇辭特准暫輟閣務携病扶親歸省還加吏部尙書兼

建極殿大學士特賜路費銀二百兩彩段六表裏還著行

人一員護送馳驛去待卿病稍瘳著撫按官卽時具奏召

用該部知道〈文肅奏記〉

閣臣王鍚爵獻忠疏曰臣卽日且上辭朝疏咫尺　天光

瞻言萬里雖狗馬不能忘情而況臣之遇　主最奇蒙

恩最渥此歸之後死生不可知忍遂無一言竟去哉第苦

神昏氣短語不多及謹伏枕口占數條竊自附于鳥死鳴

哀之義仰瀆　九重倘裨百一伏乞　聖明裁察

一臣之此去耿耿之懷惟恨不得瞻辭　御座一奉

皇上起居所恃以少慰者以嘗親見　聖體充腴　聖容

晬穆百疾自不能干顧聞不時動火火生于肝氣之不平

然則戒怒以平肝不可以年壯氣盛而不加之意也夫以

天子而怒匹夫聖人而怒愚人威何所不加然正恐其不

直得怒而徒以自損耳譬之一身手足狼狽天君亦豈得

泰然望

